
Tamanna tunngavigalugu ima akissuteqarsinnaavunga. 
 
Apeqqut imatut paasivara Atassutip Inatsisartuni ilaasortaatitai isumaqartut, sule-
qatigiissitap timmissat pillugit nalunaarutip allanngortinneqarsinnaaneranut kaam-
mattuusiortussap sulinini ima naammassiaartigissagaa timmissat pillugit nalunaarut 
allanngortitaq upernaap matuma ingerlanerani atuutilersinnaassalluni. 
 
Naalakkersuisulli suliami pineqartumi Inatsisartunit qanoq piginnaatinneqarsima-
nertik allatut isumaqarfigaat. 
 
Tamatumunnga tunngatillugu 2007-imi Inatsisartut ukiakkut ataatsimiinneranni 
oqaluuserisassani imm. 102 (UKA2007/102) innersuussutigissavara, tamatumani-
mi Inatsisartut ilalermassuk Naalakkersuisut tamatigoortumik inuttalimmik suleqati-
giissitaliussasut 2008-p affaani siullermi timmissat pillugit nalunaarutip atuuttup 
allanngortinneqarnissaanut tunngavissaqarnersoq kaammattuuteqartussamik. 
Taamaalilluni Inatsisartut akueraat suleqatigiissitaq kingusinnerpaamik 2008-mi 
juunip naanerani kaammattuumminik tunniussaqassasoq. 
 
Oqaluuserisassap pineqartup aappassaaneerneqarneranit naqeqqaakkami atuar-
neqarsinnaasutut suleqatigiissitap 2008-mi juunip naanissaata tungaanut suliami-
nik naammassinninnissaminut piffissaqartinneqarnissaanik Naalakkersuisut inas-
suteqarnerat Inatsisartuni partiinit uparuarneqanngilaq. Naqeqqaakkami atuarne-
qarsinnaavortaaq Knud Kristiansenip Atassummeersup maluginiaraa suleqatigiissi-
taq ”ukioq 2008-p affaata siulliup ingerlanerani saqqummiussaqarsinnaassasoq”.  

UKA2007/102-p aappassaaneerneqarneranut  akissuteqaat innersuussutigalugu 
nalilerpara Naalakkersuisut Inatsisartunit ilalerneqartut naatsorsuutigineqarsin-
naanngitsoq suleqatigiissitat suliaminnik ima sukkatigisumik naammassinnissin-
naasut piffissani piniarfiusinnaasuni allannguutaajunnartut 2008-mi upernaakkut 
atuutilereersinnaallutik, taamatullu aamma akissuteqaammi toqqaannartumik taku-
neqarsinnaalluni Naalakkersuisut piareersimasut suleqatigiissitap suliaminik 2008-
p affaani siullermi naammassinninnissaanut Naalakkersuisullu tamatuma kingorna 
suleqatigiissitap kaammattuutaanut isummerlutik. 
 
Inatsisartut Eqqissisimatitsinermut Avatangiisinullu Ataatsimiititaliaata isumaliutis-
siissutaani takuneqarsinnaagaluarpoq 2008-mi upernaakkut piniarneq aallartitsin-
nagu timmissat pillugit nalunaarutip allannguuteqartinneqarnissaa kissaatigineqar-
toq. Matumanili aalajangiisuuvoq oqaluuserisap aappassaaneerneqarnerani Inatsi-
sartut Naalakkersuisut akissuteqaataat ilalermassuk, tassani ilaatigut tunngaviler-
suutigineqarluni naatsorsuutigineqarsinnaanngitsoq nutaanik malittarisassiortoqar-
sinnaanissaa 2008-mi upernaakkut atuutilereersinnaasunik. 
 
UKA2007/102-p aappassaaneerneqarneranut akissuteqaammi takuneqarsinnaasu-
tut 2008-mi upernaakkut appaqassutsimik miteqassutsimillu misissuinerit inerneri 
pingaarutillit saqqummiunneqartussaapput, taakkulu suleqatigiissitap nalilersuine-
rinut ilaatinneqarnissaat pingaaruteqarluinnarpoq. Ilaatigut tamanna tunngavigalu-
gu aappassaaneerinninnermut akissuteqaamminni Naalakkersuisut oqaatigaat 
misissuinerit taakku inerneri utaqqeqqaarneqartariaqartut timmissat pillugit nalu-
naarut allanngortinniarneqartinnagu. 
 
Taamaattoq suliassap naammassinissaa piffissalerneqarsimagaluartoq Naalakker-
suisut siulittaasup aalajangiineratigut Timmissat illersugaanerat pillugu nalunaarut 
nutaaq nr. 5, ulloq 29. februar 2008-meersoq, Timmissat illersugaanerat pillugu 
nalunaarummik nr. 1, ulloq 21. januar 2004-meersumik taarsiisoq aamma mitit 
taateraallu piniarneqarfigisinnaasaannik sivitsuiffiusoq, akuersissutigaat. 
 
UKA2007/102-p suliarineqarnerata kinguninnguatigut Naalakkersuisut siulittaasuat 
aalajangiivoq timmissat, umimmaat, tuttut piniagassallu mikinerit iluaqutiginiarne-
qarnerisa aqunneqarnerat Avatangiisinut Pingortitamullu Pisortaqarfiusimasumit 
(APP) Aalisarnermut, Piniarnermut Nunalerinermullu Pisortaqarfiusimasumut 
(APNP) nuunneqassasut. 
 
Naalakkersuisut suliassaqarfiisa allanngortinneqarnerisa 2008-mi januaarip aallaq-
qaataani atuutilereernissaat naatsorsuutigalugu APP suleqatigiissitap 2007-imi 
pilersinneqareerneqannginninnissaanik aalajangerpoq. Pissutsillu assigiinngitsut 
pissutigalugit suliassaqarfiit nuunneqarnerat aatsaat 2008-mi marsip aallaqqaataa-
ni timitalerneqarpoq, 2007-imi 2008-llu aallartinnerani naatsorsuutigineqarsinnaan-
ngitsumik. 2008-mi marsip aallaqqaataani timmissat iluaqutiginiarneqarnerisa a-
qunneqarnerat taamaalilluni APNP-p akisussaaffigilerpaa. 

Suliassaqarfinnik allannguinerit imminni soorunami piffissami ikaarsaariarfiusumi 
Naalakkersuisut suliassaqarfimminni suliassanik suliarinninnerinut sunniuteqartar-
put, neriuppungalu Atassutip Inatsisartuni ilaasortaatitaasa tamanna paasinnittumik 
tigussagaat. 
 
Suliamili matumani aalajangiisuulluinnarpoq 2007-imi ukiakkut ataatsimiinnermi 
Naalakkersuisut taperserneqarmata timmissat pillugit suleqatigiissitap 2008-mi 
juunip naannginnerani suliaminnik naammassinninnissaannut. Taamaattumik Naa-
lakkersuisut pingaartippaat suleqatigiissitap 2008-mi juuni naatinnagu suliaminik 
naammassinninnissaa. Aalisarnermut, Piniarnermut, Nunalerinermullu Naalakker-
suisoqarfiup 2008-mi marsip aallartilaarnerani suleqatigiissitaq pilersippaa ataatsi-
miigiaqqullugulu, 2008-mi juuni naatinnagu suleqatigiissitap suliaminik naammas-
sinninnissaanik Naalakkersuisut aalajangernerat naammassineqarsinnaaqqullugu. 
 
 
Ikinngutinnersumik inuulluaqqusillunga 
 
 
Finn Karlsen 

